
ONA TILI DARSLARIDA 
ANALITIK FAOLIYATNI 
TASHKIL ETISH 
IMKONIYATLARI

Narziyeva Mastura Sunnatovna
Buxoro viloyati pedagogik mahorat markazining
Maktabgacha, boshlang‘ich va maxsus ta’lim metodikalari kafedrasi
katta o‘qituvchisi

Annotatsiya: Umumta’lim maktablari sharoitida o‘quvchilarning til birliklarini ongli tahlil qilish, matnni dalillarga tayangan 
holda talqin etish va xulosalash ko‘nikmalarini rivojlantirishning didaktik hamda metodik mexanizmlari yoritiladi. Tad-
qiqotning maqsadi ona tili ta’limida analitik faoliyatni tizimli tashkil etish imkoniyatlarini aniqlash hamda uning kompo-
nentlari va bosqichlarini asoslashdan iborat. Metodologik asos sifatida kompetensiyaviy va faoliyatga yo‘naltirilgan yon-
dashuvlar, didaktik modellashtirish, sinf amaliyoti kuzatuvlari hamda o‘quv topshiriqlarining kontent-tahlili qo‘llanildi. Ilmiy 
yangilik analitik faoliyatning predmetga xos modeli, indikatorlari va natijalarni o‘lchash mezonlarini yaxlit tizim sifatida 
taklif etish, shuningdek, morfologik, sintaktik va matn tahlilini integratsiyalovchi dars dizaynini asoslash bilan belgilanadi. 
Amaliy jihatdan darsni rejalashtirish, topshiriqlarni differensiallash hamda baholashni mezonli tashkil etishga oid metodik 
yechimlar taklif etiladi.

Kalit so‘zlar: analitik faoliyat; ona tili darsi; til birliklari tahlili; matn tahlili; topshiriqlar dizayni.
Abstract: Didactic and methodological mechanisms for developing students’ skills of conscious linguistic analysis, evi-
dence-based text interpretation, and reasoned conclusion-making within general secondary education are examined. 
The purpose of the study is to identify opportunities for the systematic organization of analytical activity in mother tongue 
education and to substantiate its components and stages. The methodological framework includes competency-based 
and activity-oriented approaches, didactic modeling, classroom observation, and content analysis of learning tasks. Sci-
entific novelty lies in proposing an integrated subject-specific model of analytical activity with measurable indicators 
and assessment criteria, as well as a lesson design that combines morphological, syntactic, and textual analysis into a 
coherent framework. From a practical perspective, methodological solutions for lesson planning, task differentiation, and 
criterion-referenced assessment are proposed.

Key words: analytical activity; mother tongue lessons; linguistic analysis; text analysis; task design; criterion-referenced 
assessment.
Аннотация: Раскрываются дидактические и методические механизмы развития у учащихся общеобразова-
тельных школ навыков осознанного анализа языковых единиц, интерпретации текста на основе доказательств 
и формулирования выводов. Цель исследования заключается в определении возможностей системной органи-
зации аналитической деятельности в обучении родному языку, а также в обосновании её компонентов и этапов. 
В качестве методологической основы использованы компетентностный и деятельностно-ориентированный под-
ходы, дидактическое моделирование, наблюдение за учебным процессом и контент-анализ учебных заданий. 
Научная новизна исследования заключается в предложении целостной системы, включающей предметно-ори-
ентированную модель аналитической деятельности, её индикаторы и критерии оценки результатов, а также в 
обосновании структуры урока, интегрирующей морфологический, синтаксический и текстовый анализ. Практиче-
ская значимость определяется разработкой методических решений по планированию уроков, дифференциации 
заданий и организации критериального оценивания.

Ключевые слова: аналитическая деятельность; урок родного языка; анализ языковых единиц; анализ текста; 
дизайн заданий; критериальное оценивание.

KIRISH
Ona tili ta’limi nafaqat me’yoriy savodxonlikni shakllantirish, balki o‘quvchining til hodisalarini kuzatish, 

ularni dalillarga tayangan holda tahlil qilish va umumlashtirish qobiliyatini rivojlantirish orqali intellektual taraqqi-
yotga xizmat qiladigan fan sifatida ham talqin etiladi. Maktab amaliyotida esa ko‘pincha qoidani eslab qolish, 
tayyor ta’rifni takrorlash va mashqlarni namunaga ko‘ra bajarish ustuvor bo‘lib qoladi. Buning oqibatida o‘quvchi 
tilning tizimli tabiatini, birliklar o‘rtasidagi semantik va funksional munosabatlarni chuqur anglashga kamroq 

kirishadi. Zamonaviy pedagogik adabiyotlarda ta’lim natijalarini kompetensiyalar orqali ifodalash, o‘quv faoli-
yatini muammoli vaziyatlar asosida tashkil etish va fikrlash amallarini ongli ravishda boshqarishga yo‘naltirish 
zarurligi ta’kidlanadi [6].

Ona tili darslarida analitik faoliyat, bir tomondan, lingvistik bilimning o‘zlashtirilish darajasini ko‘rsatadigan 
indikator, ikkinchi tomondan esa o‘quvchining o‘qish, yozish va muloqot kompetensiyalarini uyg‘un ravishda 
rivojlantiradigan mexanizm bo‘la oladi.

MAVZUGA OID ADABIYOTLAR SHARHI
Mavjud yondashuvlar tanqidiy tahlil qilinganda, lingvistik tahlil ko‘nikmalarini shakllantirishda ikki qara-

ma-qarshi tendensiya ko‘zga tashlanadi.

Birinchi tendensiyada tahlil ko‘proq formal-grammatik sxemalarga qisqartiriladi: so‘z turkumlarini ajratish, 
gap bo‘laklarini topish, qoidaga mos misollar keltirish singari amallar ustuvor bo‘lib, matnning ma’nodosh 
qatlamlari, pragmatik vazifasi va uslubiy qiymati ikkinchi planga suriladi.

Ikkinchi tendensiya esa, aksincha, faqat kommunikativlikka urg‘u berib, tildagi tizimlilikni “ortiqcha nazariya” 
sifatida chetlab o‘tishga moyillik ko‘rsatadi. Natijada o‘quvchi matn mazmunini sezadi, ammo til vositalarining 
qanday ishlashini asoslab bera olmaydi. Didaktik tadqiqotlar analitik faoliyatni aynan tizim va nutq birligida, 
ya’ni til birliklarining matnda bajaradigan funksiyasi orqali o‘rgatish samaraliroq ekanligini ko‘rsatadi [1; 5].

Shuningdek, Bloom taksonomiyasi va unga tayangan baholash amaliyoti o‘quv topshiriqlarini reproduktiv 
darajadan tahlil, sintez va baholash darajalariga ko‘tarish zarurligini metodik jihatdan asoslaydi [7].

Demak, ona tili darslarida analitik faoliyatni tashkil etish masalasi dolzarb bo‘lib, u o‘quv dasturi mazmuni, 
topshiriqlar dizayni, o‘qituvchining savol-javob strategiyasi va baholash mezonlari uyg‘unligida hal etiladi.

Tadqiqotning maqsadi ona tili darslarida analitik faoliyatni tashkil etish imkoniyatlarini aniqlash va pred-
metga mos didaktik modelni taklif etishdan iborat. Vazifalar quyidagilarni qamrab oladi:

•	 analitik faoliyatning tarkibiy komponentlarini (kuzatish, taqqoslash, tasniflash, dalillash, xulosalash) ona tili 
mazmuni bilan moslashtirish;

•	 dars jarayonida analitik faoliyatni bosqichma-bosqich shakllantirish mexanizmlarini ishlab chiqish;

•	 o‘quv topshiriqlarini tahliliy darajalar bo‘yicha loyihalash mezonlarini belgilash;

•	 natijalarni mezonli baholash indikatorlarini taklif etish.

Ilmiy yangilik sifatida analitik faoliyatning lingvistik va metodik o‘lchamlarini birlashtiradigan integrativ 
model, shuningdek, morfologiya, sintaksis va matn tahlilini yagona o‘quv trayektoriyasiga bog‘lovchi dars 
dizayni konsepsiyasi asoslanadi. Amaliy ahamiyati esa o‘qituvchiga darsni rejalashtirishda, savollarni konstruk-
siyalashda, differensial topshiriqlarni tuzishda va baholashni shaffof mezonlar asosida olib borishda metodik 
tayanch berishi bilan izohlanadi.

TADQIQOT METODOLOGIYASI
Tadqiqotda analitik faoliyatni ona tili darslari kontekstida izohlash uchun kompetensiyaviy va faoliyatga 

yo‘naltirilgan yondashuvlar metodologik asos sifatida qabul qilindi. Kompetensiyaviy yondashuv o‘quv natijasini 
faqat bilimlar majmui sifatida emas, balki vaziyatda qo‘llanadigan amaliy-intellektual harakatlar tizimi sifatida 
talqin etadi. Faoliyat yondashuvi esa bilimning shakllanishini o‘quv harakati tuzilmasi, motiv va refleksiya bilan 
bog‘laydi [6].

Ma’lumotlar bazasi sifatida umumta’lim maktablarida qo‘llaniladigan ona tili darsliklaridagi mashq va 
topshiriqlar korpusi, shuningdek, sinf amaliyotida uchraydigan savol-javob va tahlil namunalarining kuzatuv 
yozuvlari olindi. Tadqiqot dizayni uch yo‘nalishda tashkil etildi:

•	 birinchidan, nazariy tahlil orqali analitik faoliyatning lingvodidaktik talqini va komponentlari aniqlashtirildi;

•	 ikkinchidan, kontent-tahlil yordamida topshiriqlarning qaysi qismi reproduktiv, qaysi qismi tahliliy harakatlarni 
talab qilishi tasniflandi;

•	 uchinchidan, didaktik modellashtirish orqali darsning analitik “zanjiri”ni tashkil etuvchi bosqichlar va o‘tish 
mexanizmlari ishlab chiqildi.

Metodologik tanlovning asosliligi shundaki, ona tili ta’limida tahlil ko‘nikmasi bir vaqtning o‘zida bilish amali, 
nutqiy faoliyat va baholash mezonlari bilan bog‘langan murakkab hodisa bo‘lib, uni faqat bitta usul bilan tu
shuntirish yetarli emas. Shu sababli yondashuvlar kombinatsiyasi qo‘llanildi [2].

TAHLIL VA NATIJALAR
Tadqiqot natijasida ona tili darslarida analitik faoliyatni tashkil etishning integrativ modeli taklif etildi. U uch 

qatlamdan iborat deb belgilandi: lingvistik mazmun qatlami, kognitiv amallar qatlami va didaktik boshqaruv 
qatlami. Lingvistik mazmun qatlami til birliklarini uch darajada qamrab oladi: so‘z va shakl darajasi (morfologik 
tahlil), gap va konstruksiya darajasi (sintaktik tahlil), matn va diskurs darajasi (mazmun, kompozitsiya, bog‘lanish 
vositalari). Kognitiv amallar qatlami analitik faoliyatning ketma-ketligini belgilaydi: kuzatish va ajratib ko‘rsatish, 
taqqoslash va qarama-qarshi qo‘yish, tasniflash va umumlashtirish, dalillash va izohlash, xulosalash hamda 
transfer. Didaktik boshqaruv qatlami esa o‘qituvchining savol strategiyasi, topshiriq dizayni, o‘quv hamkorligi va 
refleksiyani tashkil etish orqali analitik harakatlarni faollashtiradigan shartlarni o‘z ichiga oladi.

Topshiriqlar dizayni bo‘yicha natijalarda analitik faoliyatni yuzaga chiqaradigan uch turdagi vazifalar ajratildi.

Birinchi tur dalillarga tayangan ajratish vazifalari bo‘lib, o‘quvchi qoida yoki mezonni qo‘llab, matndan 
muayyan birliklarni topadi va tanlovini asoslaydi. Bunda “topish” emas, balki “Nega shuni tanlading?” kompo-
nenti markazga chiqadi.

Ikkinchi tur transformatsion vazifalar bo‘lib, o‘quvchi birlikni o‘zgartiradi, keyin esa ma’no va uslubiy oqibatni 
tahlil qiladi. Masalan, gap bo‘laklari o‘rni almashganda urg‘u va ma’no soyasi qanday siljishi, sinonim tanlan-
ganda pragmatik ta’sir qanday o‘zgarishi aniqlanadi.

Uchinchi tur interpretativ vazifalar bo‘lib, o‘quvchi matnning kompozitsion bo‘laklari, bog‘lanish vositalari, 
muallif pozitsiyasi va dalillash usulini tahlil qilib, xulosani matn ichidagi ko‘rsatkichlar bilan isbotlaydi. Ushbu uch 
turdagi vazifalar bir dars doirasida ketma-ket qo‘llanganda, o‘quvchi tahlilni “qoidani tekshirish” amali sifatida 
emas, balki ma’no qurish va asoslash jarayoni sifatida o‘zlashtirishi kuzatildi.

Baholash mezonlari bo‘yicha natijalar analitik faoliyatning o‘lchanadigan indikatorlarini belgilash imkonini 
berdi.

Birinchi indikator termin va tushunchalardan to‘g‘ri foydalanish emas, balki ularni dalillashda qo‘llay olish 
qobiliyati sifatida talqin qilindi.

Ikkinchi indikator tahlilning to‘liqligi bo‘lib, o‘quvchi faqat bitta belgi bilan cheklanmay, kamida ikki–uchta 
lingvistik ko‘rsatkichni uyg‘un ravishda qo‘llaganida yuqori daraja qayd etiladi.

Uchinchi indikator mantiqiy izchillik bo‘lib, xulosa dalillardan kelib chiqishi, qarama-qarshi misol keltiril-
ganda uni inkor etish yoki cheklash orqali asoslay olishi bilan belgilanadi.

To‘rtinchi indikator transfer bo‘lib, o‘quvchi o‘rgangan tahlil usulini yangi matn, yangi janr yoki yangi kommu-
nikativ vaziyatga ko‘chira oladi.

Natijalar shuni ko‘rsatdiki, analitik faoliyatni tashkil etish imkoniyatlari ayniqsa matn bilan ishlash bloklarida 
kengayadi, chunki matn o‘zida morfologik va sintaktik hodisalarni funksional birlikda namoyon qiladi. Shu orqali 
formal tahlil va kommunikativ talqin o‘rtasidagi uzilish bartaraf etiladi.

Olingan natijalar ona tili ta’limini faoliyat sifatida tashkil etish haqidagi qarashlar bilan uyg‘unlashadi, 
chunki tahlil ko‘nikmasi tayyor bilimni qabul qilishdan ko‘ra, o‘quvchining fikrlash harakatlari orqali shakllanadi. 
Metodik adabiyotlarda muammoli ta’lim elementlari, savolning ochiq turi va refleksiyaning didaktik roli ta’kidla-
nadi. Ushbu tadqiqotda taklif etilgan model aynan shu elementlarni lingvistik mazmun bilan tizimli bog‘lashga 
yo‘naltirilgan [3].

Shuningdek, ona tili ta’limida matn markaziy birlik sifatida qaralishi kerakligi haqidagi yondashuvlar ham 
mavjud. Ular matnni faqat o‘qish materiali emas, balki til tizimini namoyon qiladigan laboratoriya sifatida talqin 
qiladi [4].

Natijalar matn tahlilini morfologik va sintaktik tahlil bilan integratsiyalash o‘quvchining analitik harakatlarini 
tabiiy ravishda kuchaytirishini ko‘rsatadi: o‘quvchi birlikni ajratish bilan cheklanmay, uning matndagi vazifasini 
izohlashga o‘tadi.

Natijalarning amaliy ahamiyati shundaki, dars dizaynida “qoidani o‘rgatish”dan “qoidani kashf etish va 
asoslash”ga o‘tish mexanizmi aniqlashtirildi. Bunda o‘qituvchining savol-javob strategiyasi hal qiluvchi omil 
bo‘lib chiqadi: yopiq savollar tahlilni qisqartirsa, ochiq savollar va dalil talab qiluvchi yo‘naltiruvchi savollar o‘qu-
vchini izohlashga undaydi. Baholashda ham an’anaviy “to‘g‘ri–noto‘g‘ri” mezoni o‘rniga dalil sifati, ko‘rsatkichlar 
soni va mantiqiy izchillik mezonlarini qo‘llash o‘quvchini tahliliy yozuvga, asosli og‘zaki javob berishga yo‘nalti-
radi. Shu bilan birga, tadqiqotning ayrim cheklovlari ham mavjud:

•	 birinchidan, topshiriqlar korpusi barcha sinflar va barcha darsliklar kesimida to‘liq qamrab olinmagan;

•	 ikkinchidan, kuzatuv yozuvlari turli maktablar bo‘yicha bir xil intensivlikda to‘plangan emas; 

•	 uchinchidan, natijalar ko‘proq didaktik modellashtirish va sifat tahliliga tayanganligi sababli, keng miqyosli 
eksperimental tekshiruv talab etiladi

 Kelgusida analitik faoliyat indikatorlari bo‘yicha standartlashtirilgan rubrikalarni ishlab chiqish, ularning 
ishonchliligi va validligini statistik sinovdan o‘tkazish, shuningdek, raqamli ta’lim muhitida analitik topshiriqlarni 
adaptiv tarzda taqdim etish imkoniyatlarini o‘rganish maqsadga muvofiqdir [7].

XULOSA VA TAKLIFLAR
Tadqiqot ona tili darslarida analitik faoliyatni tashkil etish imkoniyatlari keng va metodik jihatdan bosh-

qariladigan jarayon ekanligini ko‘rsatdi. Analitik faoliyatni tizimli shakllantirish uchun til birliklarini alohida-alo-
hida o‘rgatishdan ko‘ra, ularni matn doirasida funksional birlik sifatida tahlil qilish, tahlil amallarini kuzatishdan 
dalillash va transfergacha bo‘lgan ketma-ketlik asosida rejalashtirish, topshiriqlarni ajratish, transformatsiya 
va interpretatsiya yo‘nalishlarida muvozanatli qurish zarur. Taklif etilgan integrativ model analitik faoliyatning 
lingvistik mazmun, kognitiv amallar va didaktik boshqaruv qatlamlarini birlashtirib, dars dizaynini aniq indika-
torlar bilan bog‘lash imkonini beradi. Mezonli baholashning dalil sifati va mantiqiy izchillikka tayangan mezonlari 
o‘quvchining tahliliy fikrlashini rag‘batlantiradi hamda ona tili ta’limining amaliy natijadorligini oshiradi. Kelgusida 
ushbu modelni turli sinf bosqichlari va turli janrdagi matnlar kesimida tajriba-sinovdan o‘tkazish orqali uning 
samaradorligini empirik jihatdan mustahkamlash maqsadga muvofiqdir.

Ona tili darslarida analitik faoliyatni tizimli tashkil etish o‘quvchilarning mustaqil fikrlashi, dalillarga 
asoslangan tahlil qilish va umumlashtirish ko‘nikmalarini samarali rivojlantiradi. Taklif etilgan metodik yonda
shuvlar ta’lim jarayonining sifatini oshirishga xizmat qiladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

